
86. SOZIOMETROAREN EMAITZEN IRAKURKETA 

 

2025eko bigarren Euskal Soziometroa (86. zk.) egiteko, 3.030 inkesta egin dira telefonoz — 730 Araban, 1.315 

Bizkaian eta 985 Gipuzkoan — 2025eko ekainaren 17tik 20ra bitartean. Kasu honetan, gaur egungo egoerari, 

jarrerei eta balio politikoei buruz — ohi bezala — herritarrei galdetzeaz gain, Eusko Jaurlaritzak azken urtean izan 

duen jardunari buruzko galderak ere sartu dira. 

EGOERAREN BALORAZIOA 

Egoera politikoari dagokionez, herritarren %68k uste du Euskadiko egoera ona edo oso ona dela, baina Espainiako 

estatuaz galdetzerakoan, berriz, soilik herritarren %14a du iritzi hori. 2023tik, etengabe hazi da Estatuko egoera 

politikoa txarra edo oso txarra dela diotenen herritar kopurua. Egoera ekonomikoari dagokionez, biztanleriaren %78k 

positiboki balioesten du euskal ekonomiaren egoera; alta, herritarren %43k egiten du Espainiako ekonomiaren 

balorazio positiboa, nahiz eta laugarren urtez jarraian pertzepzio positibo horrek gora egin. 

Euskadin dauden gizarte-arazo nagusien artean, nabarmentzekoa da etxebizitzarekiko kezkak azken urteetan izan 

duen gorakada, gaur egun Euskadiko arazo nagusia baita, 2007tik ez bezala. Bigarren maila batean kokatzen dira 

egun lan-merkatuarekin eta osasun-sistemarekin lotutako arazoak, kezka gisa duten garrantzia zazpi puntu egin 

baitute behera 2025eko urtarriletik. Bitarte horretan, delinkuentziaren gorakadaren eta segurtasun ezaren pertzepzioa, 

hala nola immigrazioarekin lotutako kezkak — arrazakeria barne —, areagotu egin dira Euskadiko arazo gisa. Izan 

ere, euskal herritarren %81ak euren bizitokia segurutzat jo arren, kontrakoa pentsatzen dutenen kopurua bikoiztu egin 

da azken urtean. 

Bestalde, lau pertsonatik hiruk uste dute Euskadiko zerbitzu publikoak oso onak edo nahiko onak direla. Hau da, 

zerbitzu publikoen balorazio positiboak zazpi puntu egin du gora 2024rekin alderatuta, pandemiaren amaieratik 

handiagotzen ari zen asegabetasun-joerarekin amaituz. Ildo horretan, herritarren %39k uste du administrazioak 

zuzenean kudeatutako zerbitzu publikoek hobeto funtzionatzen dutela, eta %20k uste du emaitza hobea dela enpresa 

pribatuen esku daudenean. Bestalde, herritarren beste heren batek uste du bi ereduek — publikoak eta pribatuak — 

antzera funtzionatzen dutela. 

Euskal herritarren eguneroko bizitzan eragin handia duten arazo pertsonalen artean lan-merkatuari (%23), arazo 

ekonomikoei (%23), etxebizitzari (%21) eta osasunari (%19) lotutakoak gailentzen dira. Eguneroko bizitzako arazo 

pertsonalei buruz galdetu zen azken aldia pandemia garaian izan zen, eta ordutik, arazo horiek guztiek — lan-

merkatuari lotutakoak ezik — garrantzi handiagoa hartu dute. Neurri txikiagoan, delinkuentzia eta herritarren 

segurtasun-gabeziaren sentsazioa, azpiegiturei eta garraioari lotutako arazoak eta zerbitzuen eta laguntza publikoen 

funtzionamendua eta estaldura ere nabarmentzen dira arazo pertsonal gisa. 

Gainera, biztanleriaren %70k uste du osasuna ona edo oso ona duela, hau da, aurreko urtean baino herritarren %7 

gutxiago. Lan-egoera pertsonalari dagokionez, %73k uste du egoera oso ona edo nahiko ona duela; 2024arekin 

alderatuta, %3ko igoera da hori. Egoera ekonomiko pertsonalari dagokionez, herritarren %77k uste du bere egoera 

ona edo oso ona dela. Zifra hori aurreko urtekoaren antzekoa da, nahiz eta euren egoera oso ontzat jotzen dutenen 

ehunekoa ia bikoiztu egin den aldi horretan. Hala ere, Euskadiko biztanleriaren %30k hilabete amaierara iristeko 

zailtasunak dituela dio. 

EGUNGO EUSKO JAURLARITZAREN BALORAZIOA 

EAEko herritarren %41k ontzat edo oso ontzat jo du Eusko Jaurlaritzaren azken urteko jarduera; %14k, berriz, 

txarra edo oso txarra izan dela adierazi du. Bestalde, %41k uste du hala-holakoa izan dela. Egungo gobernuaren 

gaitasunei dagokienez, herritarren %55k uste du Eusko Jaurlaritzak badakiela Euskadiko arazoei nola aurre egin baina 

denbora gehiago behar duela. Aldiz, herritarren %30k uste du Eusko Jaurlaritzak ez dakiela arazo horiek nola 

konpondu, eta soilik %9k uste du arazo horiek jada konpontzen ari dela. 

Biztanleriaren %59k uste du Eusko Jaurlaritzak aski edo nahiko ongi ezagutzen dituela herritarren beharrak; beraz, 

bederatzi puntu hobera egin du pertzepzio horrek 2024tik (orduan %50ekoa zen). Egungo Eusko Jaurlaritzak balorazio 

positiboa jaso du, besteak beste, akordioak lortzeko duen gaitasunari eta elkarrizketarako duen prestutasunari 

        dagokienez (biek 10etik 5,9ko batez besteko puntuazioa dute), bai eta zintzotasunari dagokionez ere (5,3koa da). 

Autokritikarako gaitasunean (4,3) eta biztanleriaren arazoekiko hurbiltasunean (4,9), ordea, herritarrek apal baloratu 

dute Eusko Jaurlaritza. 

Egungo Jaurlaritzak azken urtean izan dituen lehentasunei buruz herritarrei galdetuta, bost pertsonatik batek 

Osakidetzaren egoera hobetzea aipatu du helburu nagusitzat. Bestalde, herritarren %14k uste du lehentasunak gai 

ekonomikoetan kokatu direla, %11k azpiegituretan eta garraioan, %11k etxebizitza arloan, eta %10k adostasun 

politikoak eta Gobernu zentralarekiko harremana indartzen. Enplegua eta lan-baldintzak, hezkuntza eta euskara dira, 

hurrenez hurren, gehien aipatzen diren beste eremuetako batzuk. 

HERRITARREN JARRERA ETA BALIO POLITIKOAK 

Euskadiko biztanleek politikarekiko duten interesa handituz doa: %42k adierazi du interes handia edo nahiko handia 

duela, 1995ean datu hori neurtzen hasi zenetik inoiz izan den ehunekorik handiena. Hala ere, oraindik gehiengo batek 

interes gutxi edo batere interesik ez duela adierazten du. Alderdi politiko nagusiekiko sinpatiei dagokienez, EAJ-

PNV da sinpatia-maila handiena bereganatzen duen alderdia, 10etik 5,1 punturekin batez beste. Atzetik dira EH Bildu 

eta PSE-EE, 4,2 puntuko batez besteko sinpatia-mailarekin. Sinpatia-maila txikiena bereganatzen duten alderdiak Vox 

(1,0), PP (1,9) eta, beste maila batean, Sumar (3,5) dira. 

Lidergo politikoei dagokienez, Imanol Pradales lehendakaria da herritarren artean ezagunena (biztanleen %78k 

ezagutzen du), eta haren atzetik daude Eneko Andueza (%50), Pello Otxandiano (%47) eta Javier de Andrés (%40). 

Lider ezezagunenak, aldiz, Jon Hernández (%15) eta Amaia Martínez (%22) dira. Balorazioari dagokionez, Imanol 

Pradales lehendakariak lortu du batez besteko puntuaziorik onena (10etik 5,7), eta ondoren Pello Otxandianok (5,3). 

Biak dira gainditzen duten bakarrak. Atzetik kokatzen dira Eneko Andueza (4,5), Jon Hernandez (4,2), Amaia Martínez 

(2,8) eta Javier de Andrés (2,7). Aurreko Euskal Soziometroarekin alderatuta, lehendakariak (+0,3), Otxandianok 

(+0,1) eta Hernandezek (+0,1) hobetu egin dute balorazioa; Anduezak, berriz, ez du aldaketarik izan, eta behera egin 

dute Martinezek (-0,3) eta De Andresek (-0,1). 

Ezker-eskuin ardatz ideologikoari dagokionez, euskal gizarteak ezkerrerantz jotzeko joera du, 4,3ko batez 

bestekoarekin, 0tik (ezker muturra) 10era (eskuin muturra) bitarteko eskala batean. Hala ere, Euskadiko biztanle 

gehienak (%54) nagusiki zentroko parametroetan kokatzen du bere burua. Bestalde, herritarren %29 ezkerreko 

balioekin identifikatzen da, eta %11k eskuinerantz egiten du. 

Azkenik, euskal nazionalismoaren eskalari dagokionez, Euskadiko biztanleriaren %32k bere burua oso abertzaletzat 

jotzen du, eta %26k, berriz, ez du bere burua batere abertzaletzat. Biztanleriaren beste %35 batek tarteko balioetan 

kokatzen du bere burua. Hala eta guztiz ere, herritarren %43k bere burua soilik euskal herritartzat jotzen du, edo 

euskal herritartzat espainiartzat baino gehiago; %41ek bere burua euskal herritartzat bezain espainoltzat sentitzen du, 

eta soilik %10ek du bere burua espainiartzat edo espainoltzat euskal herritartzat baino gehiago. Balizko 

independentziarekiko jarrerei dagokienez, ez da aldaketa esanguratsurik aurreko Euskal Soziometroarekin alderatuta: 

herritarren %41 aurka dago, %21 alde eta %32k alde edo kontra, egoeraren arabera. 

 

 

Ikerketa honen fitxa teknikoa zabaldu den txostenean kontsulta daiteke. Lagina 18 urtez gorako herritarrei zuzendua, 

EAE osorako 3.030 lagunek osatua da. Elkarrizketak telefonoz egin dira. Lagin honi dagokion lagin errorearen 

estimazioa ±% 1,8koa da EAE osorako, % 95,5eko konfiantza mailarako, p=q=0,5 izanik. 

 

OHARRA: Txosten osoa Prospekzio Soziologikoen Kabinetearen webgunean eskuragarri dago: 

http://www.euskadi.eus/ikerketa-soziologikoak 

http://www.euskadi.eus/ikerketa-soziologikoak

